
Mbledhjen e drejtoi kryetari i Kuvendit, z. Glauk Konjufca. 

 

KRYETARI: Shumë i nderuari Baca Rifat Jashari,  

Të nderuar anëtarë të Familjes Jashari, 

E nderuara presidente e Republikës së Kosovës, Vjosa Osmani-Sadriu, 

I nderuari kryeministër i Republikës së Kosovës, Albin Kurti,  

Të nderuar zëvendëskryeministra dhe  

Ministra të Kabinetit qeveritar, 

Të nderuar ambasadorë të shteteve mike në Republikën e Kosovës,  

Të nderuar familjarë të dëshmorëve,  

Përfaqësues të organizatave të dala nga lufta e Ushtrisë Çlirimtare të Kosovës,  

Të nderuar përfaqësues të bashkësive fetare,  

I nderuar president Sejdiu, 

Të nderuar qytetarë të Republikës së Kosovës,  

Mirë se keni ardhur për ta shënuar në Kuvendin e Republikës së Kosovës, 26-vjetorin e 

Epopesë së Ushtrisë Çlirimtare të Kosovës dhe për ta nderuar sakrificën e Jasharëve.  

 

Ju lus që të ngrihemi në këmbë fillimisht për ta nderuar himnin tonë shtetëror dhe himnin 

tonë kombëtar.  

 

(Himni i Republikës së Kosovës dhe i Shqipërisë) 

 

(Duartrokitje) 

 

Të nderuar të pranishëm, ju kërkoj që me një minutë heshtje t’i nderojmë të rënët e 

Jasharëve, por edhe të gjithë të rënët për lirinë e Kosovës.  

 

(Një minutë heshtje) 

 

Lavdi! 

 

(Këndojnë: Ilir Shaqiri dhe Shkurte Fejza) 

 

(Duartrokitje) 

 

Atëherë i falënderojmë për këto interpretime të shkëlqyeshme këngëtarët tanë të 

mrekullueshëm të muzikës popullore, Ilir Shaqirin dhe Shkurte Fejzën.  

 

Tash, ia japim fjalën presidentes së Republikës së Kosovës, zonjës Vjosa Osmani-Sadriu, 

për fjalën e saj të rastit. Urdhëroni, zonja Presidente! 

PRESIDENTJA VJOSA OSMANI-SADRIU: Faleminderit!  

I dashur Baca Rifat,  

E nderuar familje emblemë, Familje Jashari,  

I nderuar kryetar i Kuvendit, zoti Konjufca,  

I nderuar kryeministër i Republikës, zoti Kurti,  

Ministra e deputetë,  

Të nderuar ambasadorë dhe përfaqësues të misioneve diplomatike në vendin tonë,  

Familje të dëshmorëve,  

Shoqata të dala nga lufta,  

Kryetarë të komunave,  

Përfaqësues të institucioneve qendrore e lokale,  

Të nderuar pjesëmarrës,  

Sa herë vjen Marsi, kujtimet tona natyrshëm rikthejnë në vëmendje periudhën më të 

lavdishme të historisë së popullit tonë që lidhet me përpjekjet tona për liri dhe për shtet.  

 

Marsi është muaji i skalitur në analet e luftës së kombit tonë për liri, një muaj kur shpirti i 

paepur i Adem Jasharit dhe Ushtrisë Çlirimtare të Kosovës i dha hov luftës kundër 

regjimit gjenocidal të Milosheviqit. Prandaj, “Sërish vjen Marsi” nuk është vetëm më një 

refren kënge. Është moto e kujtesës dhe nderimit të luftës sonë për liri e pavarësi, e cila 

pa dyshim identifikohet me kryepersonazhin e luftës sonë, komandantin legjendar Adem 

Jashari, Familjen e Tij dhe gjithë Ushtrinë Çlirimtare të Kosovës.  

 

Në 16-vjetorin e Pavarësisë së shtetit tonë, Epopeja e UÇK-së shënon 26-vjetorin e saj. 

Më 5, 6, dhe 7 mars të vitit ‘98, Shaban Jashari, Ademi, Hamza dhe të gjithë anëtarët e 

Familjes Jashari treguan heroizëm e sakrificë të pashoqe duke mbrojtur pragun e shtëpisë 

së tyre. Pragu i shtëpisë së Jasharëve në fakt simbolizonte vetë Kosovën.  

 

Përballë tiranisë dhe padrejtësisë, gjiganti Adem Jashari personifikon guximin dhe 

përkushtimin e palëkundur për liri. Ai dhe e gjithë Familja e Tij refuzuan të përkulen, 

ndaj luftuan për dinjitetin dhe lirinë e gjithë Kosovës.  

 

Kryengritësi ynë Adem Jashari ra në altarin e lirisë bashkë me anëtarët e Familjes së Tij, 

duke u shndërruar kështu në gardian të përhershëm të Kosovës, në gardian të përhershëm 

të lirisë sonë të larë me gjak.  

 

Ata udhëhoqën betejën për liri, prandaj për stoicizmin, përkushtimin dhe heroizmin e 

dëshmuar ne i detyrohemi Komandantit Legjendar me familje dhe secilit luftëtar, secilit 

veteran e invalidë të Ushtrisë Çlirimtare të Kosovës me mirënjohje të përhershme. 

Heronjtë janë udhërrëfyes të rrugëtimit të shtetit tonë, prandaj do ta nderojmë kujtimin 

për ta, duke ruajtur e kultivuar vlerat për të cilat ata luftuan dhe ranë.  

 

Rrugëtimi ynë ka qenë i mundimshëm, rruga jonë përplot sfida, por përmes gjithë kësaj 

ne kemi dalë fitimtarë falë sakrificës së luftëtarëve tanë.  

 

Liria dhe pavarësia jonë janë gjëja më e shtrenjtë që kemi trashëguar nga ta dhe të shenjta 

po aq sa heronjtë tanë, gjaku i të cilëve qëndron në themelet e Republikës sonë.  

 

Epopeja e UÇK-së e përcaktoi fatin tonë si popull dhe si shtet. Ajo ishte epope e 

dinjitetit, e krenarisë dhe e lirisë sonë, me të cilën me këmbëngulje dhe qëndrueshmëri të 

jashtëzakonshme u dëshmua se liria nuk ka çmim, të cilin nuk jemi të gatshëm ta 

paguajmë.  

 

Prandaj, sot shteti i Kosovës qëndron pikërisht mbi supet e heronjve tanë, guximi dhe 

sakrifica e të cilëve e ka formësuar fatin e Republikës sonë të shenjtë. Kësaj Republike ne 

do t’i shërbejmë me devotshmëri, ashtu siç u shërbyen të gjithë ata dëshmorë të rënë.  

 

Vepra e Adem Jasharit dhe e gjithë Familjes Jashari është një testament për fuqinë e 

shpirtit njerëzor, një kujtesë se edhe në orët tona më të errëta ne gjejmë forcë si popull 

për t’u ngritur mbi rrethanat e rënda dhe për të luftuar për atë që besojmë.  

 

Ai e bëri. Komandanti Legjendar e bëri, prandaj u shndërrua në heroin tonë të përjetshëm, 

së bashku me gjithë Familjen e Tij.  

 

Ai ishte më shumë se një komandant, ishte një vizionar, guximi i të cilit nuk njohu kufij.  

 

Sot shteti ynë ecën përpara krahas gjeneratës së re të Jasharëve, me Ademin e ri, me 

Hamzën e ri, me të gjithë të rinjtë e të rejat, të cilat në çdo cep të Kosovës këndojnë 

“Mora fjalë”.  

 

Shtëpitë e Jasharëve sot pulsojnë jetë, ndërkaq ne bashkërisht vazhdojmë trajektoren e 

nisur që atëherë duke forcuar shtetin dhe duke e mbrojtur jetën dhe të drejtat e çdo 

qytetari tanë.  

 

Por, përpjekja jonë e përbashkët në këtë proces nuk ka përfunduar. Tani më shumë se 

kurrë uniteti për çështje të interesit kombëtar është i domosdoshëm, sepse ai është mjeti i 

vetëm për ta forcuar shtetin tonë, integritetin e tij, dhe për ta nderuar kujtimin e atyre që u 

sakrifikuan për Republikën tonë. 

Na takon neve ta shkruajmë kapitullin e ri të historisë së shtetit tonë, atë të zhvillimit dhe 

afirmimit ndërkombëtar të Republikës. 

 

Kosova është atdheu ynë që e meriton çdo ditë përkushtimin tonë të palëkundur! 

 

Zoti e bekoftë Familjen Jashari! 

 

Zoti i bekoftë të gjithë dëshmorët e UÇK-së! 

 

Zoti e bekoftë Republikën tonë! 

 

Faleminderit! 

 

(Duartrokitje) 

 

KRYETARI: Tash e ftoj kryeministrin Kurti për fjalën e tij. 

 

KRYEMINISTRI ALBIN KURTI: E nderuara presidente e Republikës së Kosovës, znj. 

Vjosa Osmani-Sadriu, 

  

I nderuari kryetar i Kuvendit të Kosovës, z. Glauk Konjufca,  

I nderuari Baca Rifat Jashari,  

Të nderuar deputetë të Kuvendit të Republikës së Kosovës, zëvendëskryeministre e 

ministra të Qeverisë,  

I nderuari president Fatmir Sejdiu, 

Shkëlqesi ambasadorë, diplomatë e miq ndërkombëtarë,  

Të nderuara familje të dëshmorëve, invalidë e veteranë të luftës çlirimtare,  

Të nderuar prijës fetarë, udhëheqës e përfaqësues të institucioneve,  

Të dashur qytetarë të Kosovës,  

Zonja dhe zotërinj,  

Ja ku sërish vjen Marsi dhe ne mblidhemi për t’i kujtuar ditët e 5, 6 dhe 7 marsit të vitit 

1998, si data të tri ditëve kur populli i Kosovës bëri një kapërcim të madh në rrugën e tij 

të gjatë për liri. Çdo vit, më 5 apo 6 mars, si për asnjë tjetër rast dhe si për asnjë tjetër 

figurë, Kuvendi i Kosovës mblidhet në seancë të veçantë për ta kujtuar betejën e 

rezistencën e flijimit të Adem Jasharit dhe të Familjes së Tij në Prekaz më 5, 6 dhe 7 

mars të vitit 1998. Kjo tashmë është një praktikë zyrtare institucionale, e konsoliduar dhe 

e vazhdueshme. 

 

Shumë ngjarje me rëndësi historike pasohen nga tradita të themeluara për kujtim dhe 

nderim të tyre, por vetëm ato që kanë përmbajtje të vërtetë burimore dhe potencial 

shpërthyes, arrijnë të kthehen në tradita të mirëfillta kombëtare ndër breza. Në rastin e 

qëndresës së Jasharëve të Prekazit, kjo provë është kaluar suksesshëm qysh para 25 

vjetësh, kur në njëvjetorin e kësaj qëndrese, më 6 mars të vitit 1999, Trupa Artistike 

“Hamëz Jashari” e UÇK-së e ideoi shënimin e parë të Epopesë së Ushtrisë Çlirimtare të 

Kosovës. Kështu, manifestimi që ka nisur qysh në mars të vitit 1999, nën zjarrin e luftës, 

në njëvjetorin e luftimeve në Prekaz dhe ku e mori emrin Epopeja e UÇK-së, ndër vite ka 

zënë vend brenda institucioneve të Republikës së Kosovës, deri sot kur po e shënojmë 26-

vjetorin e saj. 

 

Epopeja e UÇK-së, përkatësisht historia e luftës së armatosur së Adem Jasharit, të 

Familjes Jashari të Prekazit dhe të gjithë atyre që ecën bashkë me ta dhe pas tyre në 

rrugën e çlirimit, përmbledhin një trashëgimi të madhe politike, kulturore dhe kombëtare, 

nga e cila ka ardhur liria e Kosovës dhe mbi të cilën është ndërtuar edhe vetë shteti i saj. 

 

Kosova është çliruar prej Serbisë okupatore pikërisht nëpërmjet trashëgimisë politike që e 

prodhoi personalitetin dhe figurën e Adem Jasharit. Nga po kjo trashëgimi është ngritur 

dhe po ndërtohet dhe po forcohet edhe shteti ynë. E kam fjalën për trashëgiminë e dalë 

nga kultura e rezistencës së armatosur dhe e aktivizmit të kulluar politik, sidomos që nga 

Lidhja e Prizrenit e këtej, që i ka karakterizuar shqiptarët, dhe veçanërisht Kosovën. 

Sepse, vërtet rezistenca e Jasharëve të Prekazit është unike në vetvete, por ajo nuk është 

pa referenca në historinë e shqiptarëve, siç nuk është e patrasueshme edhe më tutje, 

madje edhe sot. 

 

Rezistenca e Adem Jasharit dhe e UÇK-së është produkt i natyrshëm i po asaj kulture të 

kryengritjes dhe luftëtarëve vullnetarë që luftuan për mbrojtjen e trevave shqiptare, nën 

organizimin e Lidhjes Shqiptare të Prizrenit. Është rezistencë e po asaj kulture që solli 

organizimin e kryengritjeve kundër sundimit të Perandorisë Osmane dhe të agresionit të 

Serbisë, të prira nga Hasan Prishtina, më 1910, më 1911 dhe më 1912. Ajo është e njëjta 

kulturë që e ngjizi dhe e kultivoi lëvizjen e Azem Bejtës dhe të Shaban Polluzhës në 

gjysmën e parë të shekullit XX. E njëjta kulturë dhe traditë që në vitet më të egra të 

pushtimit të Kosovës nga Serbia, kur organizimet masive ishin të pamundura, rilindi e u 

shfaq shumë herë mes individësh, sikur edhe te vetë mësuesi Shaban Jashari, që familjen 

e tij të madhe e ktheu në një projekt të madh kombëtar për shqiptarët dhe për çlirimin. 

 

Në një kohë kur dukej që ishte e pamundur të shkëputeshe nga kthetrat e regjimit 

kriminal të Serbisë dhe kur besohej se kishte përfunduar epoka e shtetformimeve në 

Evropë, këmbëngulësia e Adem Jasharit dhe e shokëve të tij luftëtarë për ta çliruar 

Kosovën krijoi kushtet e mundësisë për çlirimin e Kosovës dhe shpalljen e pavarësisë së 

saj më pas.  

Sot, në Republikën e Kosovës, liria për të cilën kishte luftuar deri në vdekje Adem Jashari 

është bërë paradigma bazë e jetës dhe e ligjeve të një shoqërie moderne. 

 

Vjet e shënuam 25-vjetorin e Epopesë së UÇK-së, kurse sivjet do ta shënojmë 25-vjetorin 

e çlirimit të Kosovës në qershor të vitit 1999, duke i përkujtuar betejat e Ushtrisë 

Çlirimtare të Kosovës, vrasjet, masakrat dhe spastrimin etnik të kryer nga Serbia, e 

udhëhequr nga një regjim gjenocidal mbi shqiptarët në Kosovë dhe me ndihmën e 

aleatëve që u çliruam bashkërisht, 25 vjet më parë.  

 

E në këtë histori të çlirimit dhe të shtendërtimit, Adem Jashari dhe krejt çfarë përfaqëson 

figura e tij ka një hise shumë të madhe, që në të vërtetë është hisja më e madhe që mund 

ta ketë një njeri në historinë e vendit dhe të kombit të tij. Ajo është hisja e një njeriu që 

brenda kohës së tij dhe qenies së tij vepruese, lirinë e tij individuale e përbashkoi me 

lirinë e popullit të tij, gjatë gjithë jetës, deri në vdekje, deri në rënien heroike. Liria ishte 

kushti i jetës e që u bë edhe kushti i vdekjes së Adem Jasharit.  

 

Andaj, nëse historia është përparimi i vetëdijes së popujve për liri, atëherë Adem Jashari 

është emri i përveçëm i njeriut me të cilin ne mund t’i referohemi lirisë sonë! 

 

Lavdi dhe mirënjohje e thellë e pafund Adem Jasharit, Familjes Jashari, Ushtrisë 

Çlirimtare të Kosovës, dhe të gjithë dëshmorëve të kombit! Ju faleminderit! 

 

(Duartrokitje) 

 

KRYETARI: Të nderuar, 

Tash më lejoni t’ju drejtohem me një fjalë rasti edhe unë. 

 

GLAUK KONJUFCA: Shumë i dashuri Baca Rifat, 

Të nderuar anëtarë të Familjes Jashari, 

Faleminderit që po na nderoni në Kuvend me praninë tuaj! 

E nderuara presidente, Vjosa Osmani-Sadriu, 

Kryeministër Kurti, 

Të nderuar deputetë, 

Zëvendëskryeministra, 

Ministra të Kabinetit qeveritar, 

Të dashur ambasadorë, 

Faleminderit që jeni të pranishëm këtu! 

I nderuar President Sejdiu, 

Të dashur të pranishëm, 

Përfaqësues të institucioneve tona të rëndësishme shtetërore, 

Për kombet në botë më e rëndësishmja është liria. 

 

Por, vjen një pikë kur liria bëhet e barabartë me ekzistencën. 

 

Pikëprerja e lirisë me ekzistencën është dinjiteti. 

 

Ekzistenca pa liri është jetë pa dinjitet. 

 

Jeta bëhet jonjerëzore, jetë e pajetueshme. 

 

Sakrifica madhështore e Jasharëve na ka ngritur kombëtarisht në nivelin më të lartë të 

dinjitetit dhe të krenarisë. 

 

Jasharët, në krye me Ademin e Hamzën, me Bacën Shaban e të gjithë familjarët, gra e 

burra, pleq e fëmijë, u sakrifikuan kolektivisht në luftë të drejtpërdrejtë për liri. 

 

Ata kolektivisht e zbatuan parimin ideal të jetës - Liri a Vdekje! 

 

Kur kombi arrin ta përcaktojë këtë princip, rënia bëhet liri, e liria bëhet domosdoshmëri. 

 

Liria është si ajri, por ajo nuk rri pezull. 

 

Ajo ngrihet mbi themele të forta. 

 

Kurse rrënjët e saj shtrihen thellë në tokën e të parëve tanë. 

 

Siç thoshte Hamza - ne do të jemi këtu, sepse nuk kemi ku të shkojmë: guri peshon në 

tokën e vet. 

 

Themelet e lirisë sonë rrinë të patundura mbi gjakun e dëshmorëve. 

 

Kosovës nëpër vena i rrjedh gjaku i dëshmorëve. 

 

Rënia heroike e Jasharëve i dha jetë Ushtrisë Çlirimtare të Kosovës. 

 

Kurse Ushtria e Kosovës, e njësuar me popullin, e çliroi atdheun tonë nga Serbia. 

 

Pavarësia e shtetit tonë është rezultat i këtij procesi. 

 

Nuk e di kurrë se a janë fjalët të afta ta thonë krejt ngjarjen. 

Nuk e dimë kurrë se a mund ta kuptojmë plotësisht përmasën e kësaj sakrifice. 

 

Druaj nëse vërtet mund t’i dalim hakut ne të gjallët heroizmit të tyre. 

 

Por, një gjë të thjeshtë me siguri e di, sa është i sigurt edhe gjaku i tyre - se sa të ketë 

komb shqiptar mbi dhé, secili do të vijë në Prekaz, e do të frymëzohet, aty ku u ngjiz 

liria. 

 

Lavdi Jasharëve! 

 

Zoti e bekoftë kombin tonë të pamposhtur! 

 

(Duartrokitje) 

 

KRYETARI: Tash po kalojmë te grupet parlamentare. Në emër të Lëvizjes Vetëvendosje, 

fjalën e mban deputetja Shqipe Mehmeti-Selimi. 

 

SHQIPE MEHMETI-SELIMI: E nderuar Familje Jashari! 

I nderuar Baca Rifat, 

Të nderuar familjarë të dëshmorëve dhe bashkëluftëtarë, 

Të nderuar të ftuar të kësaj seance solemne, 

E nderuar zonja presidente Osmani, 

I nderuar kryeministër Kurti, 

I nderuar kryetar i Kuvendit, Konjufca, 

Të dashur deputetë e deputete të Republikës së Kosovës, 

Të nderuar ushtarë dhe oficerë të Policisë së Kosovës, 

Të dashur qytetarë, 

Edhe sot, në 26-vjetorin e Epopesë së UÇK-së, ashtu sikur çdoherë, lavdia, madhështia 

dhe guximi sublim i Jasharëve do të kujtohet me zemrën plot, me krenari.  

 

Kosova dhe të gjithë shqiptarët kudo që jetojnë e mbajnë në mend ngjarjen më të madhe 

të kombit tonë, ngjarjen që shënon pikën më të lartë të vetëdijes kombëtare, sakrificën 

supreme me vullnet të plotë. 

 

Ndonëse vitet kalojnë, nderimi për Epopenë e UÇK-së nuk është zbehur. Përkundrazi, 

kujtimi po mbetet i freskët e nderimi po rikuptimësohet pambarimisht. Luftëtarët e lirisë 

luftuan për lirinë e atdheut. Dëshmorët u bënë themeli ynë. Ne e kemi për detyrë t’i 

nderojmë dhe t’i kujtojmë me respekt, por mbi të gjitha ta mbrojmë lirinë dhe atdheun me 

çdo kusht. 

Atdheu dhe liria janë amaneti i Adem Jasharit dhe i dëshmorëve të lirisë. Këtë amanet 

duhet të jemi gati ta ruajmë me jetën tonë. Kështu e nderojmë veprën e Jasharëve. 

 

Kohët që po kalojnë nuk janë aspak të qeta. Ata na kujtojnë se armiku është i njëjtë. Ai 

është i njëjtë tash e një shekull. Dredhitë e njëjta, planet e njëjta, egërsia e fshehur, po e 

njëjtë. 

 

Në këto kohë aspak të lehta, na duhen më shumë se kurrë mësimet e Ademit dhe të 

Hamzës. Për atdheun, asnjë kompromis. Për atdheun nuk zgjedhim asnjë të keqe, as të 

madhe, dhe as të vogël. Për atdheun nuk ka rrugë tjetër veç të qëndrojmë tash e 

përgjithmonë. Qëndresa është virtyti i të drejtit. Kosova ka qenë dhe është në të drejtën e 

saj. Shqiptarët në tërësi janë në të drejtën e tyre. 

 

Sot këtu, në homazhe, në përkujtim, do të duhej të ishin ata që luftuan, por ata janë larg, 

larg nga këtu, e larg nga Prekazi. Drejtësia në çdo rast do të triumfojë.  

 

Sot këtu para jush, në emër të Grupit Parlamentar të Lëvizjes Vetëvendosje, shpreh 

respektin më të lartë për sakrificën e gjithë popullit liridashës që ndër breza punoi dhe 

sakrifikoi për lirinë e atdheut.  

 

Lavdi Komandantit Legjendar Adem Jashari dhe gjithë të rënëve në Epopenë e UÇK-së 

më 5, 6 e 7 mars 1998! 

 

Lavdi gjithë dëshmorëve të rënë për liri! 

 

Rroftë përjetë emri i Ushtrisë Çlirimtare të Kosovës! 

 

(Duartrokitje) 

 

KRYETARI: Tash Partia Demokratike. Në emër të Grupit Parlamentar, Abelard Tahiri. 

 

ABELARD TAHIRI: Shumë i dashur Baca Rifat! 

E nderuara Familje Jashari, 

E nderuara presidente Osmani-Sadriu, 

I nderuar kryeministër Kurti, 

Të nderuar kolegë deputetë, 

Të nderuara familje të dëshmorëve, 

Veteranë të luftës së Ushtrisë Çlirimtare të Kosovës, 

Shumë të nderuar komandantë të zonave të Ushtrisë Çlirimtare të Kosovës që sot jeni të 

pranishëm në këtë sallë, 

Të nderuar të pranishëm, 

Sot e përkujtojmë një nga ngjarjet më të rëndësishme në historinë e Kosovës, 26-vjetorin 

e Epopesë së Ushtrisë Çlirimtare të Kosovës dhe Epopesë së Jasharëve.  

 

Lufta heroike e Komandantit Legjendar Adem Jashari dhe e Familjes Jashari shënojnë një 

nga ngjarjet më të rëndësishme në tërë historinë e kombit shqiptar. Ngjarjet si ajo e marsit 

e vitit 1998 kanë vlerë të posaçme, sepse janë pikëndarje epokash. Janë si kufij ku 

mbaron një epokë dhe fillon një epokë e re. 

 

Lufta heroike e Familjes Jashari është një ngjarje e atillë. Ajo është kufiri që e ndan 

epokën e durimit nga epoka e kryengritjes, epokën kur populli kryengrihet dhe nuk duron 

më të poshtërohet dhe të jetojë kokulur në dekadën e aparteidit shtetëror serb. 

 

Lufta heroike e Familjes Jashari është kthesa ku merr kah tjetër e tërë historia e 

mëpastajshme e Kosovës dhe e popullit shqiptar në përgjithësi në Ballkan. Kjo ngjarje 

madhore e ka edhe një funksion tjetër. Atëbotë, ajo i dha një shpresë një populli të tërë. 

Ajo i dëshmoi një populli të tërë se ekziston një mundësi reale, ajo për çlirim e rezistencë. 

Në fakt, nuk kishte mundësi tjetër për të dalë nga robëria, pos me luftë, me sakrificë, me 

heroizëm e me martirizim. Aty populli ynë mori zemër, u mbush frymëzim dhe iu kthye 

vetëbesimi në forcat e veta për ta arritur lirinë që po e kërkonte e po luftonte për një 

shekull. 

 

Duke qenë kufi ndarës, Epopeja e Jasharëve ndau epokat. Pas marsit të vitit 1998, filloi 

një epokë e re për të gjithë shqiptarët në Ballkan. Asnjëherë më Kosova nuk do të ishte e 

njëjtë, ashtu siç nuk ishin të njëjtë Shqipëria, edhe ashtu siç nuk do të ishte e njëjtë 

gjendja e shqiptarëve në Mal të Zi, në Preshevë e në Maqedoninë e Veriut.  

 

Sot shqiptarët jetojnë të lirë dhe më mirë se asnjëherë më parë. Sot shqiptarët në rajon 

janë faktor stabiliteti dhe partner të painjorueshëm të botës demokratike. Se Kosova dhe 

shqiptarët përgjithësisht jetojnë më mirë, e dëshmon realiteti që jetojmë përditë. Këtë 

realitet s’e zhbënë dot as zërat destruktivë që orvaten të mohojnë të arriturat e shqiptarëve 

dhe të Kosovës gjatë këtij çerekshekulli. 

 

Mbi gjakun e Jasharëve, mbi gjakun e dëshmorëve, invalidëve dhe martirëve të Kosovës, 

e ngritëm shtetin e lirë e të pavarur. E ndërtuam këtë vend të rrënuar e të djegur. Filluam 

nga zero. Me ndihmën e miqve dhe partnerëve ndërkombëtarë, Kosovën e bëmë me 

institucione, me njohje ndërkombëtare e me aleatë të fuqishëm. 

 

Kjo është epoka e Kosovës së lirë dhe kjo epokë nis me Epopenë e Jasharëve, sepse aty 

nisi fill liria. Epopeja e Jasharëve është kufiri ndarës mes okupimit e lirisë. Epopeja e 

Jasharëve është kufiri ndarës mes errësirës e dritës. Epopeja e Jasharëve është kufiri 

ndarës mes heshtjes e guximit. Epopeja e Jasharëve është kufiri ndarës mes kokuljes e 

kryengritjes. Epopeja e Jasharëve është kufiri ndarës mes shkatërrimit dhe zhvillimit të 

Kosovës.  

 

Nga ajo datë, falë asaj epopeje, Kosova doli në faqet e para të shtypit botëror. Kosova u 

vendos si temë e samiteve të rëndësishme botërore dhe Kosova, falë luftës së Ushtrisë 

Çlirimtare të Kosovës, e bindi botën demokratike perëndimore të intervenonte për ta 

ndalur gjenocidin ndaj popullit shqiptar në Kosovë.  

 

Në Kosovën e lirë dhe të pavarur ndërtuam shkolla, të cilat i mungonin Kosovës. 

Ndërtuam rrugë e autostrada, të cilat Kosova nuk i kishte asnjë. Ndërtuam e rinovuam 

spitale, që gjatë kohës së okupimit ishin shndërruar në ferr për shqiptarët. 

 

Kështu, liria për të cilën sakrifikoi Familja Jashari mori kuptim të ri. Ajo ishte edhe liri 

për të qeverisur vendin tonë, liri për ta pasur ushtrinë e policinë tonë, lirinë për të mësuar 

e edukuar në gjuhën tonë. Pra, ajo ishte njëkohësisht liri për një jetë më të dinjitetshme. 

Asnjë nga këto arritje nuk do të ishin të mundshme pa luftën heroike të Familjes Jashari 

dhe secilit pjesëtar të Ushtrisë Çlirimtare të Kosovës. 

 

Kur e kujtojmë Epopenë e Komandantit Legjendar Adem Jashari, nuk mund të harrojmë 

edhe bashkëluftëtarët e tij që sot janë në Hagë, duke e bërë betejën e radhës për Kosovën. 

Presidentin Hashim Thaçi, kryetarin Kadri Veselin, kryetarin Jakup Krasniqi e Rexhep 

Selimin dhe të tjerët, që sot janë në betejën për mbrojtjen e luftës së drejtë të Ushtrisë 

Çlirimtare të Kosovës. 

 

Ata sot po e mbrojnë drejtësinë e luftës së Ushtrisë Çlirimtare të Kosovës, të 

Komandantit Legjendar, Adem Jashari. Ata sot po e mbrojnë sakrificën e Familjes Jashari 

dhe gjithë dëshmorëve e martirëve të rënë në luftën tonë për çlirim. 

 

Në vitet e ‘90-ta, Hashim Thaçi dhe Rexhep Selimi ishin dënuar me grupin e Adem 

Jasharit nga gjykatat serbe, por lufta e tyre dhe e Komandantit Legjendar Adem Jashari 

ishte e drejtë dhe kemi shpresën se edhe në procesin në të cilin po kalojnë ata sot do të 

dalin të drejtë dhe fitimtarë, siç kanë dalë çdoherë.  

 

Lufta e Ushtrisë Çlirimtare të Kosovës ishte e drejtë. Epopeja e Adem Jasharit dhe e 

Familjes Jashari ishte e shenjtë dhe ajo duhet të përkujtohet me nderim e përulje për aq 

kohë sa do të jetojë populli shqiptar. 

Nga këtu duhet të angazhohemi që rinia e Kosovës ta shohë të ardhmen këtu, në atdheun 

e vet, pa pasur nevojë të ikën për një jetë më të mirë gjetiu.  

 

Adem Jashari luftoi duke sakrifikuar edhe familjen e tij për një Kosovë ku të gjithë 

qytetarët e saj do të jetonin të lirë. Prandaj, ne i kemi borxh Komandantit Legjendar 

Adem Jashari dhe Familjes Jashari që ta ndërtojnë një Kosovë me mirëqenie dhe me 

zhvillim të gjithanshëm. Duhet ta ndërtojmë një Kosovë të respektuar ndërkombëtarisht 

dhe me miq të fuqishëm, siç i kemi pasur që nga Epopeja e Jasharëve. 

 

Duhet ta ndërtojmë një Kosovë moderne, të zhvilluar dhe të lirë. Vetëm kështu e kemi 

dërguar në vend amanetin e Komandantit Legjendar Adem Jasharit dhe gjithë 

dëshmorëve e martirëve të rënë në luftën tonë për çlirim. 

 

Lavdi dhe nderim luftës së Komandantit Legjendar, Adem Jashari! 

 

Lavdi dhe nderim sakrificës së Familjes Jashari! 

 

Lavdi dhe nderim të gjithë dëshmorëve e martirëve të rënë në luftën tonë çlirimtare! 

Faleminderit! 

 

(Duartrokitje) 

 

KRETARI: Tash flet Lidhja Demokratike e Kosovës. Në emër të LDK-së, deputeti Anton 

Quni. 

 

ANTON QUNI: E nderuara Familje Jashari! 

I nderuari Baca Rifat Jashari, 

E nderuara presidente, znj. Vjosa Osman-Sadriu, 

Ish-president Fatmir Sejdiu, 

I nderuar kryetar i Kuvendit, z. Konjufca, 

Zoti kryeministër Kurti, 

Kabinet qeveritar, 

Të nderuar kolegë deputetë, 

Zyrtarë nga Kori Diplomatik, 

Familjarë të dëshmorëve, 

E nderuar familje e presidentit historik Ibrahim Rugova, 

Qytetarë të dashur, 

Sot po shënojmë ditët e Epopesë së Ushtrisë Çlirimtare të Kosovës. Po i shënojmë ditët e 

shpërthimit të dritës shqiptare. Datat 5, 6 dhe 7 mars janë data të përjetshme shqiptare, 

sepse krisma e pushkës së Komandantit Legjendar Adem Jashari ishte vetë krisma e 

pushkës së lirisë dhe e pavarësisë. Ishte vetë krisma e pushkës, e mbrojtjes së pragut të 

shtëpisë.  

 

Zoti ishte dëshmitar i luftës së drejtë për liri, i mbrojtjes së pragut të shtëpisë, i luftës së 

drejtë shqip. Sot, këtu e nga këtu, kurdo e kudo, ne përkulemi para veprës hyjnore të 

Komandantit Legjendar Adem Jashari dhe Familjes heroike Jashari. Sot, këtu e nga këtu, 

kurdo e kudo, ne jemi faqebardhët e fatlumët e lirisë dhe pavarësisë sonë. Por, që 

bardhësinë e fatlumësinë tonë e ka vulosur vepra e familjes së madhe shqiptare, Familja 

Jashari.  

 

Paraardhësit e Komandantit Legjendar Adem Jashari e kishin parashkruar historinë dhe 

fatin e tyre drejt rrugës së lirisë. Në të gjitha raste, e nga të gjitha mundësitë, familja e 

madhe shqiptare angazhohej përhershëm për lirinë e vendit.  

 

Nuk duhet ta harrojmë as rolin e jashtëzakonshëm të mësuesit Shaban Jashari, i cili 

shpërndante dije gjithandej ndër bresa. Po ashtu, Hamëz Jashari, një patriot i paepur dhe i 

dëshmuar kurdoherë për çështjen kombëtare. Kjo familje e dinte peshën e lirisë, ndaj kjo 

familje u bë prijatare në triumfin kombëtar për liri e pavarësi. 

 

Të nderuar deputetë,  

Të dashur qytetarë,  

Bota njeh shumë histori. Bota ka pasur mjaft shembuj të sakrificës për liri, por shembulli 

i Familjes Jashari është shembull për të gjithë, edhe për vetë shembujt e tjerë, është 

shembull për krejt botën dhe njerëzimin. Vetë bota u trondit nga faqja e zezë e okupatorit 

dhe u mahnit nga vepra hyjnore e Komandantit Legjendar Adem Jashari bashkë me 

Familjen.  

 

Nga ajo ditë, shtëpia e Jasharëve u bë shtëpia e çdo shqiptari, e Familja Jashari u bë 

familje e krejt shqiptarisë. Ato ditë në atë betejë nuk ka rënë Komandanti Legjendar 

Adem Jashari, nuk ra as Familja e tij. Ata u ngritën me veprën e me gjakun e tyre dhe nga 

ajo ditë ka rënë kushtrimi në Kosovë. Ka rënë kushtrimi në Drenicë për të vazhduar në 

Dukagjin e në Llap, në Anamoravë, në Pashtrik e deri në Kosharen legjendare. Ka rënë 

kushtrimi gjithandej nëpër Kosovë.  

 

Ashtu si në çdo betejë në Kosovë, frymëzoheshim e drejtoheshim nga vepra e 

Komandantit Legjendar, Adem Jashari. Ai ishte komandanti dhe engjëlli ynë mbrojtës në 

luftën tonë të drejtë dhe triumfuese.  

 

Të nderuar deputetë dhe ju qytetarë të dashur, 

Sot, ne jemi të lirë dhe të pavarur, mirëpo na mbetet të punojmë fort e ta zhvillojmë 

atdheun ashtu siç e meriton. Të punojmë fort e ta bëjmë ushtrinë tonë pjesë të NATO-s. 

Të punojmë fort e ta bëjmë Kosovën pjesë të Bashkimit Evropian. 

 

Të punojmë fort e t’i ruajmë miqësitë e Kosovës me miqtë e përjetshëm. Kurrë të mos ua 

mbyllim derën miqve. Kurrë armiqtë të mos i lejojmë të shkelin pragun e shtëpisë. Kjo 

është detyra jonë. Këtë ia kemi borxh Komandanti Legjendar Adem Jashari dhe Familjes 

heroike Jashari.  

 

Zoti e bekoftë veprën e Komandanti Legjendar Adem Jashari dhe të Familjes Jashari! 

 

Zoti e bekoftë Ushtrinë Çlirimtare të Kosovës! 

 

Zoti e bekoftë Republikën e Kosovës! 

 

Zoti i bekoftë miqtë e Kosovës! Faleminderit! 

 

(Duartrokitje) 

 

KRYETARI: Tash flet Aleanca për Ardhmërinë e Kosovës, kryetari i Grupit, Besnik 

Tahiri. 

 

BESNIK TAHIRI: Faleminderit, kryetar! 

I dashur Baca Rifat, mirë se ke ardhur! 

Të nderuar familjarë të dëshmorëve, invalidëve dhe veteranëve të Ushtrisë Çlirimtare të 

Kosovës, 

Komandantë të shquar, 

Ju që jeni të pranishëm, 

Udhëheqës të Ushtrisë Çlirimtare të Kosovës, që nuk janë të pranishëm me ne, disa prej 

tyre që janë në Hagë, e po na përcjellin, 

E nderuara Presidente, 

I nderuar Kryeministër, 

I nderuar ish-president Sejdiu,  

Kor Diplomatik, 

Të dashur deputetë, 

Qytetarë të Republikës së Kosovës, 

Në 26-vjetorin e Epopesë së Ushtrisë Çlirimtare të Kosovës, përulemi dhe nderojmë 

heroizmin dhe sakrificën e një familjeje legjendare, Familjes Jashari. 

Bacë Shabani me të bijtë Ademin e Hamzën i kishin krejt të njohura faktet e rezistencës, 

por edhe fatet e popujve që nuk ecin në atë rrugë. Datat 5, 6 e 7 mars shënojnë kthesën e 

madhe për Kosovën, aty ku ndryshoi ora e historisë, e u bë epokë. 

 

Shtëpia, oda e Familjes Jashari ishte kthyer në kuvendin e shumë takimeve të luftëtarëve 

për liri, aty vinin nga Drenica, Dukagjini, Llapi, Shala e Bajgorës, Pashtriku, Gollaku, 

Nerodimja, Karadaku e nga të gjitha trojeve shqiptare. Ky vend i shenjtë ishte kthyer në 

qendrën e rezistencës dhe në frymëzim të atdhetarëve të Ushtrisë Çlirimtare të Kosovës. 

 

Pra, vetë rezistenca, sakrifica e rënia ishin ndërtuar mbi motive e ideale të qarta. Të tilla, 

që nuk mund të gjendet në një shembull kaq unik. 

 

5, 6 dhe 7 marsi nuk mund të themi se janë thjesht ditë e data. Ato janë kulmimi i një 

trashëgimie, burim shpirtëror për lirinë, e ndjenja më sublime për sakrificë e luftë për liri, 

pasi në këto data u ndërtua një bosht i fortë, i dashurisë, i sinqeritetit, i miqësive e i besës. 

 

Bacë Shabani e Nënë Zahidja ndërtojnë imazhin e brezit që përjetuan vuajtjet shekullore 

të të gjithë shqiptarëve. Ademi, Hamza e Rifati, një brez që pashkëputshëm mishëruan 

forcën e pajtimit, në ëndrrën e tyre për lirinë, lidhjen e fortë me atë që i bashkonte 

shqiptarët, këngën e pushkën, vuajtjet e sakrificën e mërgimtarit për atdheun. 

 

E një brez mes nipash e mbesash, që jetonin mes pikturave plot ngjyra mes zymtësisë që 

na kishte mbuluar, në dashurinë e një shtëpie të madhe, në ëndrrat për lirinë e dashurinë 

për njëri-tjetrin. 

 

Sikur në çdo legjendë, daja Osman mbetet frymëzimi i një daje për nipat. Një tregim i 

pashënuar ende mbi motivet fisnike. E kemi parë pamjen e dajës Osë, ai u ngjante 

tregimeve legjendare. Vdes për amanetin e dhënë. 

 

Të dashur Qytetarë të Republikës së Kosovës, 

Deputetë të këtij Kuvendi, 

Për secilin prej nesh, Epopeja e UÇK-së na e sjell në vëmendje rëndësinë dhe rrugën e 

vështirë të lirisë që e gëzojmë sot. Epopeja e UÇK-së mbetet moment lavdie, përkuljeje 

dhe inspirimi për të ardhmen tonë si shtet i lirë e i pavarur, i integruar në BE e në NATO, 

e në miqësi të përjetshme me SHBA-të. 

 

Lavdi e përjetshme sakrificës së Familjes Jashari! 

 

Nderim për Komandantin Legjendar, Adem Jashari! 

Përulje e nderim për amanetin që bartën të gjithë të rënët për liri! 

 

(Duartrokitje) 

 

KRYETARI: Tash flet edhe Grupi Multietnik, deputeti Enis Kervan.  

 

ENIS KERVAN: Shumë i nderuar Baca Rifat, 

E nderuar Familje Jashari,  

E nderuar presidente, zonja Osmani,  

I nderuar kryetar i Kuvendit, zoti Konjufca,  

I nderuar kryeministër i Republikës së Kosovës, zoti Kurti,  

Të nderuar kolegë deputetë,  

Të nderuar anëtarë të Kabinetit qeveritar,  

Ambasadorë,  

Diplomatë,  

Të nderuara familje të dëshmorëve,  

Të nderuar pjesëmarrës,  

Zonja dhe zotërinj, 

Jemi mbledhur sot në këtë seancë për ta përkujtuar sakrificën e Familjes Jashari, peshën 

historike të ngjarjeve të 5, 6 dhe 7 marsit të vitit 1998.  

 

Sot, me krenari përkujtojmë dhe nderojmë sakrificën e të gjithë atyre që e dhanë jetën për 

Kosovën, për lirinë, për paqen edhe për të ardhmen e fëmijëve tanë. Populli i Kosovës 

arriti me shumë mund dhe me vështirësi lirinë. Liria erdhi me çmim shumë të lartë, me 

dhembje, humbje jetësh dhe sakrificë e ideal shekullor.  

 

Pa dyshim se kapitulli më domethënës në rrugëtimin e Kosovës drejt lirisë ishte lufta e 

Ushtrisë Çlirimtare të Kosovës. Kosova sot, pas një çerek shekulli, po përparon me hapa 

të sigurt dhe atribute të forta të shtetndërtimit dhe të atdhedashurisë.  

 

Heroizmi i Familjes Jashari është sot më shumë se kurrë inspirimi më i madh për rininë e 

Kosovës, për shtetësinë e Kosovës. Gatishmëria dhe sakrifica e Familjes Jashari ka qenë 

fanar i jetësimit të idealit për të jetuar të lirë, me dinjitet dhe me vlerat më të larta të 

demokracisë.  

 

Sot, kujtojmë me krenari ushtarët dhe dëshmorët edhe nga radhët e komuniteteve 

joshumicë në kuadër të Ushtrisë Çlirimtare të Kosovës, Ersanin dhe të tjerët që ishin 

treguesi dhe shembulli më i mirë i historisë dhe fatit tonë të përbashkët.  

Sot, për ta përmbushur amanetin e dëshmorëve, ne përfaqësuesit e popullit të Kosovës 

kemi ndërtuar shtet demokratik, shtet të së drejtës, shtet që garanton të drejtat kushtetuese 

dhe ligjore për të gjithë qytetarët e tij.  

 

Kohëve të fundit, për shkak të rrethanave, për Kosovën ka qenë shumë sfiduese, duke e 

bërë nevojën për unitet kombëtar dhe harmoni mes popujve dhe më të rëndësishëm për 

zbatimin e rendit dhe ligjit në tërë Kosovën, për ta siguruar tërësinë territoriale të paqes 

së qëndrueshme, për sigurinë e fëmijëve tanë, gjeneratave të ardhshme pa dallim etnie.  

 

Kohëve të fundit, për shkak të kërcënimeve të sigurisë, e të zbatimit të Kushtetutës në çdo 

komunë e për çdo komunitet të barabartë në tërë Republikën e Kosovës, kërkohet që të 

jemi të bashkuar, duke lënë me një anë dallimet politike, duke u bashkuar për Kosovën në 

funksion të jetësimit të drejtpërdrejt të amanetit të dëshmorëve, amanetit të Gjeneralit 

Adem Jashari për Republikën e Kosovës, shtetësinë, sigurinë dhe zhvillimin e saj bashkë 

me aleatët tanë strategjikë, me synim për ta bërë anëtare të organizatave ndërkombëtare.  

 

Epopeja është akti më sublim i shtetësisë së Kosovës, i së shkuarës dhe gjithsesi i së 

ardhmes të garantuar të Republikës së Kosovës.  

 

Prandaj, në 26-vjetorin, edhe njëherë e përkujtojmë veçanërisht Komandant Adem 

Jasharin, Familjen Jashari, të gjithë dëshmorët, martirët, të zhdukurit dhe heronjtë që 

heroizmin dhe sakrificën e tyre e bënë për Kosovën, për atdheun tonë shtet të pavarur, 

shtet që i garanton të drejtat dhe interesat për secilin prej nesh. Lavdi! 

 

(Duartrokitje) 

 

KRYETARI: Duke e falënderuar në mënyrë të veçantë Bacën Rifat dhe anëtarët e tjerë të 

Familjes Jashari, edhe juve që ishit të pranishëm, këtu po i mbyll punimet e kësaj seance.  

 

Lavdi dëshmorëve të kombit! 

 
 
 
 
 

 

E përgatiti: 

Njësia për Transkriptim dhe Lekturë  


